МОНГОЛ УЛСЫН ИХ ХУРЛЫН 
2021 ОНЫ НАМРЫН ЭЭЛЖИТ ЧУУЛГАНЫ 
АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ 
10 ДУГААР САРЫН 26-НЫ ӨДӨР /МЯГМАР ГАРАГ/-ИЙН 
ХУРАЛДААНЫ ТЭМДЭГЛЭЛИЙН
ТОВЬЁГ
	№
	Хэлэлцсэн асуудал
	Хуудасны дугаар

	1.
	Хуралдааны товч тэмдэглэл:
	1-2


	2.
	Хуралдааны дэлгэрэнгүй тэмдэглэл: 
	3-17

	
	1. Монгол Улсын 2022 оны төсвийн тухай, Нийгмийн даатгалын сангийн 2022 оны төсвийн тухай, Эрүүл мэндийн даатгалын сангийн 2022 оны төсвийн тухай, Ирээдүйн өв сангийн 2022 оны төсвийн тухай хуулийн төслүүд /Засгийн газар 2021.09.30-ны өдөр өргөн мэдүүлсэн, хоёр дахь хэлэлцүүлэг, санал, дүгнэлтээ Төсвийн байнгын хороонд хүргүүлнэ/
	3-17


 
Монгол Улсын Их Хурлын 2021 оны намрын ээлжит чуулганы
Аюулгүй байдал, гадаад бодлогын байнгын хорооны 
10 дугаар сарын 26-ны өдөр /Мягмар гараг/-ийн 
хуралдааны товч тэмдэглэл
 

Аюулгүй байдал, гадаад бодлогын байнгын хорооны дарга Б.Баттөмөр ирц, хэлэлцэх асуудлын дарааллыг танилцуулж, хуралдааныг даргалав. 
 
Хуралдаанд ирвэл зохих 19 гишүүнээс 11 гишүүн хүрэлцэн ирж, 57.9 хувийн ирцтэйгээр хуралдаан 14 цаг 38 минутад Төрийн ордны “Их эзэн Чингис хаан” танхимд эхлэв. 
 

Чөлөөтэй: Н.Алтанхуяг, Т.Аюурсайхан, Б.Бат-Эрдэнэ, Т.Доржханд;

Эмнэлгийн чөлөөтэй: Б.Дэлгэрсайхан, Н.Наранбаатар, Б.Энх-Амгалан.
 
Нэг.Монгол Улсын 2022 оны төсвийн тухай, Нийгмийн даатгалын сангийн 2022 оны төсвийн тухай, Эрүүл мэндийн даатгалын сангийн 2022 оны төсвийн тухай, Ирээдүйн өв сангийн 2022 оны төсвийн тухай хуулийн төслүүд /Засгийн газар 2021.09.30-ны өдөр өргөн мэдүүлсэн, хоёр дахь хэлэлцүүлэг, санал, дүгнэлтээ Төсвийн байнгын хороонд хүргүүлнэ/
 
Хэлэлцэж буй асуудалтай холбогдуулан Улсын Их Хурлын гишүүн, Сангийн сайд Б.Жавхлан, Гадаад харилцааны сайд Б.Батцэцэг, Батлан хамгаалахын сайд Г.Сайханбаяр, Гадаад харилцааны яамны Төрийн нарийн бичгийн дарга Н.Анхбаяр, Батлан хамгаалах яамны Төрийн нарийн бичгийн дарга Д.Ганхуяг, Сангийн яамны Эдийн засгийн бодлогын газрын дарга Г.Батхүрэл, мөн яамны Төсвийн хөрөнгө оруулалтын газрын дарга Г.Түвдэндорж, Хөгжлийн санхүүжилтийн газрын дарга И.Батхүү, Төсвийн нэгтгэлийн хэлтсийн дарга Г.Золбоо, Төсвийн зарлагын хэлтсийн дарга М.Санжаадорж, Орлогын хэлтсийн дарга Б.Тэлмүүн, Өрийн удирдлагын хэлтсийн дарга Б.Одонтуяа, Санхүүгийн хөрөнгө, удирдлагын хэлтсийн дарга С.Тулга, Хөрөнгө оруулалтын газрын мэргэжилтэн Ж.Дэлгэржаргал, Р.Хангал, Гадаад харилцааны яамны Төрийн захиргааны удирдлагын газрын захирал С.Золжаргал, мөн яамны Санхүү, эдийн засгийн хэлтсийн дарга Х.Алтантуяа, Батлан хамгаалах яамны Санхүү, хөрөнгө оруулалтын хэлтсийн ахлах мэргэжилтэн М.Амаржаргал, Зэвсэгт хүчний Жанжин штабын орлогч дарга Ч.Цогтжаргал, Зэвсэгт хүчний Жанжин штабын Санхүүгийн хэлтсийн ахлах мэргэжилтэн П.Эрдэнэбаяр, Онцгой байдлын ерөнхий газрын Бодлого зохицуулалт, хамтын ажиллагааны газрын дарга Л.Өлзийбаяр, мөн газрын Ар тал, санхүү, хөрөнгө оруулалтын газрын дарга Я.Гантөмөр, мөн газрын Санхүүгийн хэлтсийн дарга М.Хаш-Эрдэнэ, Цөмийн энергийн комиссын нарийн бичгийн дарга бөгөөд Ажлын албаны дарга Г.Манлайжав, Цөмийн энергийн комиссын Ажлын албаны Тамгын газрын дарга Б.Баасандорж, Монгол Улсын Ерөнхий аудитор Д.Занданбат, Үндэсний аудитын газрын аудитын нэгдүгээр газрын захирал, тэргүүлэх аудитор Ц.Энхжавхлан, аудитын хоёрдугаар газрын захирал, тэргүүлэх аудитор Ц.Наранчимэг, мөн газрын аудитын нэгдүгээр газрын ахлах аудитор Б.Хишигтогтох нар оролцов.
 
Хуралдаанд Улсын Их Хурлын Тамгын газрын Хууль, эрх зүйн газрын Зөвлөхүүдийн албаны зөвлөх Ж.Чимгээ, Байнгын хорооны асуудал хариуцсан хэлтсийн Аюулгүй байдал, гадаад бодлогын байнгын хороо хариуцсан ахлах зөвлөх Ж.Лхагвасүрэн, референт Б.Гандиймаа, Хяналт шалгалт, үнэлгээний газрын Төсвийн хяналт, шинжилгээний хэлтсийн референт Д.Гэрэлт-Од нар байлцав.
 
Төсвийн төслийн танилцуулгыг Сангийн сайд Б.Жавхлан, Байнгын хорооны эрхлэх асуудлын хүрээнд хамаарах байгууллагуудын төсвийн төслийн талаарх аудитын дүгнэлтийг Монгол Улсын Ерөнхий аудитор Д.Занданбат нар танилцуулав.
 
Танилцуулга болон дүгнэлттэй холбогдуулан Улсын Их Хурлын гишүүн Д.Ганбат, Ш.Адьшаа, Б.Баттөмөр нарын тавьсан асуултад Гадаад харилцааны сайд Б.Батцэцэг, Батлан хамгаалахын сайд Г.Сайханбаяр, Сангийн яамны Төсвийн хөрөнгө оруулалтын газрын дарга Г.Түвдэндорж, Цөмийн энергийн комиссын нарийн бичгийн дарга бөгөөд Ажлын албаны дарга Г.Манлайжав нар хариулж, тайлбар хийв. 
 
Улсын Их Хурлын гишүүдээс зарчмын зөрүүтэй саналын томьёолол гараагүй болно.
 
Байнгын хорооноос гарах санал, дүгнэлтийг Улсын Их Хурлын гишүүн Х.Баделхан Төсвийн байнгын хорооны хуралдаанд танилцуулахаар тогтов.  
 
Байнгын хорооны хуралдаанаар 1 асуудал хэлэлцэв.
 
 Хуралдаан 45 минут үргэлжилж, 19 гишүүнээс 12 гишүүн хүрэлцэн ирж, 63.2 хувийн ирцтэйгээр 15 цаг 23 минутад өндөрлөв. 

МОНГОЛ УЛСЫН ИХ ХУРЛЫН 
2021 ОНЫ НАМРЫН ЭЭЛЖИТ ЧУУЛГАНЫ
АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ
10 ДУГААР САРЫН 26-НЫ ӨДӨР /МЯГМАР ГАРАГ/-ИЙН
ХУРАЛДААНЫ ДЭЛГЭРЭНГҮЙ 
ТЭМДЭГЛЭЛ
 
Б.Баттөмөр: Эрхэм гишүүдийн энэ өдрийн амар амгаланг эрж мэндчилье. 
 
Байнгын хорооны гишүүдийн ирц бүрдсэн тул Аюулгүй байдал, гадаад бодлогын байнгын хорооны 2021 оны 10 дугаар сарын 26-ны өдрийн хуралдаан нээснийг мэдэгдье. 
 
Аюулгүй байдал, гадаад бодлогын байнгын хорооны гишүүд Дэлхийн эрүүл мэндийн байгууллага, ингээд Онцгой комисс, мэргэжлийн байгууллагуудаас өгсөн зөвлөмж, шийдвэрийг баримтлан танхимаар хуралдаанд оролцож байна. 
 
Хэлэлцэх асуудлыг танилцуулъя. Монгол Улсын 2022 оны төсвийн тухай, Нийгмийн даатгалын сангийн 2022 оны төсвийн тухай, Эрүүл мэндийн даатгалын сангийн 2022 оны төсвийн тухай, Ирээдүйн өв сангийн 2022 онд төсвийн тухай төслүүд. Засгийн газраас 2021 оны 9 сарын 30-ны өдөр өргөн мэдүүлсэн. Хоёр дахь хэлэлцүүлэг. Санал, дүгнэлтээ Төсвийн байнгын хороонд хүргүүлнэ. 
 
Хэлэлцэх асуудлын талаар өөр саналтай гишүүн байна уу? Алга байна. 
 
Хэлэлцэх асуудалдаа оръё. Сангийн сайд Нийгмийн бодлогын байнгын хорооны дарга байж байна. Одоо ороод ирнэ. 
 
Ажлын хэсгийн гишүүд орно. Монгол Улсын 2022 оны төсвийн тухай, Нийгмийн даатгалын сангийн 2020 оны төсвийн тухай, Эрүүл мэндийн даатгалын 2022 оны төсвийн тухай, Ирээдүйн өв сангийн 2022 оны төсвийн тухай төслүүд. Хоёр дахь хэлэлцүүлэг. 
 
Ажлын хэсгийн гишүүд ирсэн байна. Сангийн сайд одоо орж ирэх байх. 
 
Ажлын хэсгийн гишүүдийг танилцуулъя. 
 
Сангийн сайд Болдын Жавхлан, Санжаагийн Мөнгөнчимэг Сангийн дэд сайд, Галсандоржийн Батхүрэл Сангийн яамны Эдийн засгийн бодлогын газрын дарга, Гантөмөрийн Түвдэндорж мөн яамны Хөрөнгө оруулалтын газрын дарга, И.Батхүү Сангийн яамны Хөгжлийн санхүүжилтийн газрын дарга, Ганболдын Золгоо яамны Төсвийн нэгтгэлийн хэлтсийн дарга, М.Санжаадорж Төсвийн зарлагын хэлтсийн дарга, Б.Тэлмүүн Орлогын хэлтсийн дарга, Б.Одонтуяа Өрийн удирдлагын хэлтсийн дарга, С.Тулга Сангийн яамны Санхүүгийн хөрөнгө, удирдлагын хэлтсийн дарга, Ж.Дэлгэржаргал мөн яамны Хөрөнгө оруулалтын газрын мэргэжилтэн, Рэнцэндоржийн Хангал Хөрөнгө оруулалтын газрын мэргэжилтэн. 
 
Үндэсний аудитын газрын Д.Занданбат дарга орж ирсэн байна. Цэвэгсүрэнгийн Наранчимэг Үндэсний аудитын газрын Тэргүүлэх аудитор, Цэенгийн Энхжавхлан Үндэсний аудитын газрын аудитын нэгдүгээр газрын захирал, Б.Хишигтогтох Үндэсний аудитын газрын Ахлах аудитор. 
 
Батлан хамгаалах яам. Гүрсэдийн Сайханбаяр Батлан хамгаалахын сайд, Давгадоржийн Ганхуяг Батлан хамгаалах яамны Төрийн нарийн бичгийн дарга, Мягмарын Ариунжаргал Батлан хамгаалахын яамны Санхүү, хөрөнгө оруулалтын хэлтсийн ахлах мэргэжилтэн.
 
Зэвсэгт хүчний Жанжин штаб. Чимидгочоогийн Цогтжаргал Зэвсэгт хүчний Жанжин штабын орлогч дарга, Пүрэвжавын Эрдэнэбаяр Зэвсэгт хүчний Жанжин штабын хэлтсийн ахлах мэргэжилтэн.
 
Гадаад харилцааны яам. Батмөнхийн Батцэцэг Гадаад харилцааны сайд, Нямдоржийн Анхбаяр Гадаад харилцааны яам Төрийн нарийн бичгийн дарга, Сэсээрийн Золжаргал Гадаад харилцааны яамны Төрийн захиргааны удирдлагын газрын захирал, Хайнжамцын Алтантуяа Гадаад яамны Санхүү, эдийн засгийн хэлтсийн дарга.
 
Онцгой байдлын ерөнхий газар Лувсаншаравын Өлзийбаяр Онцгой байдлын ерөнхий газрын Бодлого зохицуулалт, хамтын ажиллагааны газрын дарга, Ядмаагийн Гантөмөр Онцгой байдлын ерөнхий газрын Ар тал, санхүү, хөрөнгө оруулалтын газрын дарга, Мягмаржавын Хаш-Эрдэнэ мөн газрын Санхүүгийн хэлтсийн дарга.
 
Цөмийн энергийн комисс. Гунаажавын Манлайжав Цөмийн энергийн комиссын нарийн бичгийн дарга, ажлын албаны дарга, Баасандоржийн Баасанцогт Цөмийн энергийн газрын ажлын албаны Тамгын газрын дарга гэсэн ийм бүрэлдэхүүнтэй ажлын хэсэг ирсэн байна. 
 
Б.Жавхлан сайдыг түр хүлээгээдэхье. Энэ хажуу талд нь Нийгмийн бодлогын байнгын хороон дээр байна. 
 
Аюулгүй байдал, гадаад бодлогын байнгын хорооны эрхлэх асуудлын хүрээнд хамаарах байгууллагуудын төсвийн төслийн танилцуулгыг Улсын Их Хурлын гишүүн, Засгийн газрын гишүүн, Сангийн сайд Болдын Жавхлан хийнэ. Б.Жавхлан сайдын микрофоныг өгье. 
 
Б.Жавхлан: Байнгын хорооны дарга, эрхэм гишүүд ээ, 
 
Монгол Улсын Засгийн газраас Монгол Улсын 2022 оны төсвийн тухай, Нийгмийн даатгалын сангийн 2022 оны төсвийн тухай, Эрүүл мэндийн даатгалын сангийн 2022 оны төсвийн тухай, Ирээдүйн өв сангийн 2022 оны төсвийн тухай хуулийн төслүүдийг 2021 оны 9 дүгээр сарын 30-ны өдөр Улсын Их Хуралд өргөн мэдүүлсэн билээ. 
 
Дэлхий нийтийг хамарсан коронавируст халдварын цар тахал дэгдсэнээр 2020 онд дэлхийн эдийн засаг 5.3 хувь, манай улсын эдийн засагт 4.6 хувиар агшиж төсөв, санхүүгийн хүнд он жилүүд өнгөрлөө. 
 
Харин Монгол Улсын Засгийн газар өөрийн боломжит бүх нөөцийг дайчилж, иргэдийнхээ эрүүл мэнд, орлогыг хамгаалах, аж ахуйн нэгжүүдийг дэмжих, эдийн засгийг идэвхжүүлэх арга хэмжээг цаг алдалгүй хэрэгжүүлсний үр дүнд эдийн засгийн өсөлт энэ оны эхний 6 сарын байдлаар 6.3 хувь, жилийн эцсээр 4.1 хувьд хүрэхээр хүлээгдэж байна. 
 
Засгийн газар ирэх оны төсвийн төслийг хөдөлмөр бүтээмж, өсөлтийг дэмжихэд чиглүүллээ. 
 
Энэ хүрээнд худалдаа, бизнесийг хөнгөвчлөх, дэд бүтцийн хөрөнгө оруулалтыг нэмэгдүүлэх зэргээр экспортын хэмжээг өсгөх, хөгжлийн томоохон төслүүдийг эхлүүлэх замаар ажлын байр, бүтээмжийг нэмэгдүүлэх томоохон зорилтуудыг тавилаа. 
 
Монгол Улсын батлан хамгаалах тогтолцооны хууль, эрх зүйн үндсийг боловсронгуй болгон мэргэжлийн цэрэгт суурилсан зэвсэгт хүчнийг бүрдүүлж, бэхжүүлэх хүрээнд Зэвсэгт хүчний тухай хуульд нэмэлт, өөрчлөлт оруулах тухай хуулийг баталсан.  
 
Хуулийн 7.1 дэх заалтад зэвсэгт хүчин нь хуурай замын цэрэг, агаарын цэрэг, барилга, инженерийн цэрэг, кибер аюулгүй байдлын цэрэг болон тусгай хүчний цэргээс бүрдэхээр заасны дагуу холбогдох төсвийг тусгав. 
 
Дээрх төсвийн бодлогын арга хэмжээний үр дүнд Монгол Улсын 2022 оны нэгдсэн төсвийн нийт орлого 16.4 их наяд төгрөг, нэгдсэн төсвийн нийт зарлага 18.2 их наяд төгрөг, төсвийн тэнцвэржүүлсэн алдагдал 2.4 их наяд төгрөг буюу дотоодын нийт бүтээгдэхүүний 5.1 хувьд хүрч, эдийн засаг 5 хувиар өсөхөөр төсөөллөө. 
 
Байнгын хорооны дарга, эрхэм гишүүд ээ, 
 
Монгол Улсын Засгийн газрын боловсруулж Улсын Их Хуралд өргөн мэдүүлсэн Монгол Улсын 2022 оны төсвийн тухай, Нийгмийн даатгалын сангийн 2022 оны төсвийн тухай, Эрүүл мэндийн даатгалын сангийн 2022 оны төсвийн тухай, Ирээдүйн өв сангийн 2022 оны төсвийн тухай хуулийн төслүүдийг хэлэлцэн шийдвэрлэж өгөхийг хүсье. 
 
Анхаарал тавьсанд баярлалаа. 
 
Б.Баттөмөр: Б.Жавхлан сайдад баярлалаа. 
 
Одоо Аюулгүй байдал, гадаад бодлогын байнгын хорооны эрхлэх асуудлын хүрээнд хамаарах байгууллагуудын төсвийн талаарх аудитын дүгнэлтийг Монгол Улсын Ерөнхий аудитор Доржсүрэнгийн Занданбат хийнэ. 
 
1 номерын микрофоныг өгье. 
 
Д.Занданбат: Байнгын хорооны дарга, Улсын Их Хурлын эрхэм гишүүд ээ, 
 
Төрийн аудитын тухай хуулийн 6 дугаар зүйлийн 6.3.2 дахь бүрэн эрхийг хэрэгжүүлж, Төсвийн тухай хуулийн 8 дугаар зүйлийн 8.4.7-д заасан ёсоор Улсын Их Хуралд хүргүүлсэн Монгол Улсын 2022 оны нэгдсэн төсвийн төслийн талаарх аудитын дүгнэлтийг Та бүхэнд танилцуулъя. 
 
Төсвийн төслийн талаарх аудитын дүгнэлт гаргахдаа төрийн аудитын стандартыг баримталж, төсвийн орлого нэмэгдүүлэх, төсвийн зарлагыг бууруулах, төсвийн санхүүжилтийн үр ашгийг дээшлүүлэхэд анхаарснаар Улсын Их Хуралд төсвийн орлого нэмэгдүүлэх 2 асуудлыг толилуулж, Засгийн газарт төсвийн санхүүжилтийн үр ашгийг нэмэгдүүлэх 5 зөвлөмж өглөө. 
 
Тус Байнгын хороонд харьяалагдах төсвийн ерөнхийлөн захирагчдын 2022 оны урсгал зардлын төсвийн төсөл дараах байдалтай байна. 
 
Гадаад харилцааны сайд 2022 оны урсгал зардлын төсвийн төсөл нь 113.4 тэрбум төгрөг, Батлан хамгаалахын сайд 281.6 тэрбум төгрөг.
 
Үндэсний аудитын газар нь аудитын явцад цуглуулсан нотлох зүйлс, аудитын дүнд үндэслэн гаргасан дүгнэлтээс тус Байнгын хорооны эрхлэх асуудлын хүрээнд хамаарах эсэхийг танилцуулж байна. 
 
Аудитын дүгнэлт 6.3.
 
Төсвийн төлөвлөлтийг дунд хугацааны хөгжлийн бодлогод нийцсэн нотолгоо, үр дүнд суурилан хийх ажлыг төлөвшүүлэх шаардлагатай байна. Тухайлбал, төсвийн ерөнхийлөн захирагчдын 2022 оны хэрэгжүүлэх зарим хөтөлбөр, үр дүнгийн үзүүлэлтүүд нь Засгийн газрын 2020-2024 оны үйл ажиллагааны хөтөлбөр, хөгжлийн бодлогын баримт бичигтэй уялдахгүй, салбарын үйл ажиллагааны үр дүнг бүрэн бодитой илэрхийлэхгүй байна. 
 
Аудитын дүгнэлт 6.6. 
 
Засгийн газраас дэвшүүлсэн төсвийн хэмнэлтийн бодлогод нийцүүлэн төрийн захиргааны байгууллагуудын автомашины хэрэглээг төр, хувийн хэвшлийн түншлэлээр хэрэгжүүлж, төсвийн үр ашгийг нэмэгдүүлэх боломж байна. 
 
Аудитаар төсвийн төсөлд тусгасан зардал хэмнэх зорилтын хүрээнд Монгол Улсын Засгийн газрын 2015 оны 184 дүгээр тогтоолд заасан шаардлагад нийцээгүй суудлын автомашиныг шилжүүлэх, худалдан борлуулах замаар төсвийн зардлыг хэмнэх боломж байна гэж дүгнэсэн. 
 
Иймд тус Байнгын хорооны эрхлэх асуудлын хүрээнд хамаарах төсвийн ерөнхийлөн захирагчид Засгийн газрын бодлогыг хэрэгжүүлж, автомашинд зарцуулдаг байсан засвар үйлчилгээ, жолоочийн орон тоо, цалин гэх мэт зардлыг хэмнэх, төр, хувийн хэвшлийн түншлэлээр автомашины хэрэглээг зөв зохистой шийдвэрлэх боломжтой. 
 
Аудитын дүгнэлт 6.7. 
 
Төсвийн төсөлд тусгагдсан орлого, зардалтай холбоотой нарийвчилсан тоон мэдээлэлтэй нээлттэй танилцах, төсвийг оновчтой төлөвлөх, дүн шинжилгээ хийх боломж хязгаарлагдмал байна. 
 
Төсвийн тухай хуульд төсөв хэлэлцэх, батлах үйл ажиллагаа нь нээлттэй, батлагдсан төсөвт тэдгээрийн гүйцэтгэлийн ил тод байдлыг хангах болон төсвийн гүйцэтгэл, зарцуулалт нь батлагдсан төлөвлөгөөний дагуу хэрэгжиж байгаа эсэхэд олон нийт хяналт тавих боломжоор хангах талаарх зохицуулалтыг тусгаж өгсөн. Харин төсвийн төсөл боловсруулах хөрөнгө оруулалтын төсөл, арга хэмжээний санал бэлтгэх үйл ажиллагаанд уг зохицуулалт тодорхойгүй байдаг. 
 
Төсвийн төлөвлөлтийн чанар сайн бол төсвийн гүйцэтгэл илүү үр дүнд хүрэх нөхцөл хангагдана. Иймд төсвийн төлөвлөлтийн үйл явцыг төсвийн зарцуулалттай нэгэн адил ил тод, нээлттэй байлгах, олон нийт хяналт тавих боломжоор хангах, хууль эрх зүйн орчныг бий болгон сайжруулах шаардлагатай. 
 
Улсын Их Хурлын эрхэм гишүүд ээ, 
 
Монгол Улсын 2022 оны нэгдсэн төсвийн талаарх аудитын дүгнэлтийг танилцууллаа. Баярлалаа.
 
Б.Баттөмөр: Хуулийн төсөлтэй холбогдуулан асуулт асуух, үг хэлэх гишүүд байвал нэрсээ өгнө үү. 
 
Ш.Адьшаа гишүүн. Би бас ороод. Б.Баттөмөрөөр тасалъя. Д.Ганбат гишүүнд микрофон өгье. 
 
Д.Ганбат: 2022 оны төсвийн төслийн товч танилцуулга, төсөл орж ирж байна. 
 
Энэ чинь ер нь улс орны бодлого, шийдвэр хаашаа явж байна, ямар байх вэ гэдгийг тодорхойлдог зүйл. Тэр тусмаа манай Гадаад явдлын яам, Батлан хамгаалах яамны төсөв бол их чухал. Аль болохоор л хасаж таналгүйгээр бүтэн баталж байх нь зөв. 
 
Хэд хэдэн зүйл тодруулъя. Гадаад явдлын яамнаас энэ 2022 онд шинээр Консулын газар юм уу, шинээр яам байгуулагдах ийм төсөв төлөвлөгөө орсон уу? Хаана ямар яам байгуулагдах вэ? Яаж өргөжиж байгаа вэ? Орон тоо. Гэсэн ийм зүйлийг асууя. 
 
Батлан хамгаалах яам дээр "кибер аюулгүй байдлыг хангах" гэж шинээр орж иржээ. Энэ ёстой яг л байгуулагдах ёстой зөв юм орж ирсэн байна. Үүнийг сайшаамаар байна. Юун тэр Инновацийн яам энэ тэр. Түүний оронд энэ л байх ёстой байхгүй юу. Израиль ч гэсэн. Цөөхөн хүн амтай энэ аюулгүй байдлаа маш сайн хангадаг энэ Израиль, Сингапурын жишээг авах дуртай л даа. 
 
Тэгээд Израильд чинь яг ийм цэрэг байдаг байхгүй юу. Арав, хорин жилийн өмнө байгуулагдсан. Яг эндээс л нөгөө жинхэнэ мэргэжилтнүүд төрдөг. Үүнийгээ яаж төсөөлж хараад байгаа юм бэ? Старт апууд чинь энд алба хаасан хүмүүс, энэ хугацаат цэргийн албан хаагчид байх юм уу? Эсвэл бэлтгэгдсэн хүмүүсийг энд тэндээс олж ирэх юм уу? 
 
Тэр цалин бол маш өндөр шүү дээ. Ямар хангамжаар ажиллуулах юм бэ? Тухайлбал, Америкт Мериландын их сургуульд ганцхан бэлтгэдэг. Өөрийнхөө тэр аюулгүй байдлыг хангадаг. Тэр мэргэжилтнүүдээ. Ийм хүмүүс олдох юм уу? Яах юм. Тийм ээ. Байгаа юм уу? Одоо. Эсвэл бага зэргийн хэдэн хүнээ өргөжүүлэх гээд ингээд яваад байна уу? Үүнийгээ яаж төсөөлж байна вэ гэсэн ийм бодлогын чанартай зүйл асууя. 
 
Б.Баттөмөр: Хэн хариулах вэ? Б.Батцэцэг сайд хариулах уу. 3 дугаар микрофоныг өгье. Б.Батцэцэг сайд хариулна. 
 
Б.Батцэцэг: Баярлалаа. Д.Ганбат гишүүний асуултад хариулъя. 
 
Гадаад харилцааны яамны хувьд гадаадад суугаа Дипломат төлөөлөгчийн газрууд дээр нэмж Элчин сайдын яам байгуулахгүй.
 
6 газар 6 орон тоо нэмэгдэхээр байгаа. Консулын хэлтсийг Швед, Австрали болон Чех Улсад иргэд олон суурьшиж байгаа газруудад Консулын хэлтсийн ажилтан тус бүр 2 орон тоо нэмэгдэхээр, нийтдээ 6 орон тоо нэмэгдэхээр байгаа.
 
Б.Баттөмөр: Батлан хамгаалах яам. Г.Сайханбаяр сайд. 2 номерын микрофон. 
 
Г.Сайханбаяр: Байнгын хорооны дарга, эрхэм гишүүдийнхээ энэ өдрийн амрыг ирье. Д.Ганбат гишүүний асуултад хариулъя. 
 
Тэгэхээр “кибер аюулгүй байдлын цэрэг” албан ёсоор 2016 онд Батлан хамгаалах багц хуулийн нэмэлт, өөрчлөлтөөр Зэвсэгт хүчний тухай хуульд өөрчлөлт ороод байгуулах үндэс суурь анх тавигдсан. 
 
2019 оноос эхэлж “Кибер аюулгүй байдлын цэргийн командлал” байгуулах ажил эхэлсэн. Хууль эрх зүйн үндэс нь бүрдсэн. 
 
Зэвсэгт хүчний хувьд “кибер аюулгүй байдлын цэрэг”-ийн үндэс суурийг нь тавиад үндсэндээ 7, 8 жил болж байна. “Кибер аюулгүй байдлын сургалтын төв”, “Кибер аюулгүй байдлын төв” гээд хоёр төвийг. Нэгийг нь Зэвсэгт хүчний Жанжин штаб дээр. Нэгийг нь Үндэсний батлан хамгаалахын их сургууль дээр байгуулаад өнөөдөр 8 дахь жилтэйгээ үйл ажиллагааг нь явуулж байгаа. 
 
Энэ жилээс эхлээд, 2022 оны төсвөөс эхлээд. Д.Ганбат гишүүн маань зөв олж харсан байна. Энэ “Кибер аюулгүй байдлын цэргийн командлал”-ын төсвийг тусад нь тавьж өгч байгаа. Анх удаа. 
 
Бид бас энэ “Алсын хараа-2050” баримт бичиг дээрээ тусгаад, Засгийн газрын үйл ажиллагааны хөтөлбөрийн төлөвлөгөөнд тусгаад “Кибер аюулгүй байдлын командлал”-ын Зэвсэгт хүчний “дата төв”-ийг шинээр байгуулах хэрэгцээ шаардлага байна гээд энэ бодлогын баримт бичгүүдээ үндэслээд саналаа оруулсан боловч энэ удаад бас хасагдсан байгаа. 
 
Гэхдээ бид анх удаа төсөвтэй болж байна. Суурь бүрэлдэхүүн Зэвсэгт хүчний “Кибер аюулгүй байдлын төв” дээр суурилаад одоо үйл ажиллагаагаа эхэлчихсэн явж байна. Цааш цаашдаа командлалыг командлал шиг болгох, тусад нь гаргах, барилга байшинтай болгох, дата төвтэй болгох, тоног төхөөрөмжөөр хангах гээд маш олон ажлууд явагдана. Энэ бол урт удаан хугацаанд бас тодорхой үе шаттайгаар хэрэгжүүлэх ажил. 
 
Боловсон хүчний хувьд тодорхой хугацаанд, 8 орчим жилийн хугацаанд бид Энэтхэг, Европын орнууд, Америкийн Нэгдсэн Улс, ер нь цэргийн харилцаа, хамтын ажиллагаатай орнууддаа тодорхой хэмжээгээр бэлтгэсэн боловсон хүчин бий. 
 
Гэхдээ яг өнөөдрийн цаг үе, орчин үеийн хэрэгцээ шаардлагыг хангасан IT-гийн өндөр зэрэглэлийн боловсон хүчний асуудал үнэхээр чухал шаардлагатай. 
 
Тэгээд энэ чиглэлээрээ бид цаашдаа тодорхой нийгмээс, ялангуяа энэ салбарын мэдээлэл харилцаа, технологийн чиглэлийн компаниудаас мэргэжилтнүүдийг татаж, харилцан цус сэлбэлтийг хийх ийм бодлого бас баримталж байгаа. 
 
Одоогоор бид Кибер аюулгүй байдлын тухай хуулиа хүлээж байна. Ирэх жилээс эхлээд энэ концепцоо тодорхойлоод хэрэгжүүлж ажиллана гэсэн ийм бодлоготой байгаа. Баярлалаа. 
 
Б.Баттөмөр: Д.Ганбат гишүүнд микрофон өгье. 
 
Д.Ганбат: Ерөнхийдөө ойлголоо. 
 
Гадаад явдлын яаманд хэлчихмээр байгаа юм. Энэ жил тэр Консулын газар дээр хэдэн орон тоо нэмэгдэж байгаа иймэрхүү л байдалтай байгаа юм байна шүү дээ. 
 
Ер нь энэ гадаад харилцаа, энэ гадаад аюулгүй байдлыг их дэмжмээр юм шиг байгаа юм. Манай улс орны хувьд. Яагаад гэвэл бид хэдийгээр цөөхөн хүнтэй ч гэсэн бидний бодлого бол том л байх ёстой шүү дээ. Угаасаа том л байсан. Хэдэн мянган жилээр. Энэ бодлогоо үргэлжлүүлээд явах ёстой. Ингэж барьж явж байгаа гэж найдаж байна. 
 
Энэ дээр “Их 20” гэж ярьдаг. “Их 20”-ийн улсуудын Элчин сайд нар манайд байна уу? Бүгдээрээ байна уу, үгүй юу? “Их 20”-д бид Элчин сайдуудаа бүгдийг нь суулгаж чадаж байна уу, үгүй юу? Энэ талаар цаашдаа ямар бодлого баримталж байна. “G20” гэдэг байх аа. Тийм ээ.  Тийм. 
 
Тэгж байж л манай бодлого иж бүрэн, бидний тэр “гуравдагч хөршийн бодлого” гэж ярьдаг ийм юм байгаа шүү дээ. 
 
Б.Баттөмөр: Б.Батцэцэг сайд. 3 номерын микрофон. 
 
Б.Батцэцэг: Баярлалаа. Д.Ганбат гишүүний гадаад бодлогод анхаарч гадаад бодлогыг том байлгах, илүү өргөтгөх саналыг бүрэн дэмжиж байна. 
 
Тэгээд бид сүүлийн жилүүдэд улсынхаа төсөв мөнгөтэй холбоотойгоор Гадаад харилцааны яамны хилийн чанадад байгаа Дипломат төлөөлөгчийн газруудын тоог нэмэх санал үргэлж яригдаж байсан ч шийдэгдсэн юм одоогоор байхгүй. Ямар ч байсан энэ КОВИД-ын нөхцөл байдалтай уялдуулаад Элчин сайдын яам шинээр нээх асуудал яригдахгүй байгаа. 
 
Энэ “Их 20”-д ордог орнууд бүгд манайд Элчин сайдын яам байхгүй. Монгол Улсад. Манайх ч бас бүх оронд байхгүй байгаа. 
 
Ер нь цаашдаа Элчин сайдын яамдыг үнэлгээ, дүгнэлт хийх гэх юм уу, ийм ажил Гадаад харилцааны яаман дээр судалгааны түвшинд хийгдээд эхэлсэн байгаа. 
 
Цаашдаа бид ирээдүйн харилцаа, гадаад харилцааг эдийн засагжуулах бодлого, Засгийн газрын мөрийн хөтөлбөр…/минут дуусав/
 
Б.Баттөмөр: Б.Батцэцэг сайдад дахиад 1 минут өгье. 3 номерын микрофон.
 
Б.Батцэцэг: Гадаад бодлогын урт удаан хугацааны баримт бичгүүдэд зааснаар тэлэх бодлоготой уялдуулаад одоо байгаа бүх дипломат төлөөлөгчийн газрууд дээр үнэлэлт дүгнэлт өгөх, цаашдаа өргөтгөх үү, зарим газар хаах уу, нээх үү, ямар газар шинээр нээх вэ гэдэг ийм системийн хэмжээнд судалгааг хийх гэж байгаа гэдгээ хэлье. Баярлалаа. 
 
Б.Баттөмөр: Ш.Адьшаа гишүүн. 
 
Ш.Адьшаа: Өнөөдөр энэ 2022 оны улсын төсөв хэлэлцэж, Аюулгүй байдал, гадаад бодлогын байнгын хороонд харьяалагддаг Засгийн газрын яамдын төсвийг хэлэлцэж байна. 
 
Гадаад харилцааны яам яаман дээр их анхаарал татахаар асуудал байна. Гадаад харилцааны яам өнөөдөр Монгол Улсыг төлөөлж олон зүйлийг, гадаад үндэсний аюулгүй байдлын асуудал, эдийн засгийн харилцаа, худалдааг хөнгөвчлөх зэрэг олон үүргийг хүлээхээр ажиллаж байгаа гэж ойлгодог. 
 
Түрүүчийн Элчин сайдын томилгооны үеэр энд би их эргэлзэх сэтгэгдэл төрсөн. Ийм газар явахгүй, тийм газар явахгүй гэж бүр эвсэл, бүлэг маягийн юм байгуулж, төр засгийнхаа эсрэг тийм лобби бүлэг шиг юм байгуулж байсан ийм харамсалтай, гайхмаар зүйл ажиглагдаж байсан юм. 
 
Гэтэл өнөөдөр энэ Гадаад харилцааны яамны гадаад томилолтын зардал 350 сая төгрөгөөр өссөн байна. Өнөөдөр Засгийн газрын барьж байгаа бодлого үргүй зардлыг хэмнэе, энэ гадаад арга хэмжээ болон дотоод томилолтын зардлыг багасгая гэж байхад яахаараа өнөөдөр Гадаад харилцааны яамны гадаад томилолтын арга хэмжээ 350 сая төгрөгөөр нэмэгддэг юм бэ? Үүнийг би Сангийн сайдаас асууя. 
 
Дээр нь энэ Гадаад харилцааны яамны дэргэд “Эдийн засгийн коридор байгуулах хөтөлбөр” хэрэгжүүлж, “Хөрөнгө оруулалтын судалгааны төв”-ийг Гадаад харилцааны яамны дэргэд байгуулах мэдээлэл сурталчилгаанд 400 сая төгрөг гэж байна шүү дээ. Юу сурталчлах гээд байгаа юм энд.
 
Дээр нь дэлхийн монголчуудын хоёр цогц арга хэмжээ гэж байна. Монгол Улсын түүх, биет ба биет бус соёлын өв, уламжлал зэрэг зүйлийг олон улсад сурталчлах. Энэ чинь Соёлын яамны хийх ёстой ажил биз дээ. Яагаад энэ давхардуулсан асуудал оруулж ирдэг юм. Энд их эргэлзэж байна. Энд нэг хариулт авъя. 
 
Тэгээд ер нь энэ Гадаад харилцааны яамтай ярих асуудал өнөөдөр Улсын Их Хуралд их байгаа шүү. Тэр гадаадад томилж байгаа томилгооныхоо асуудлууд. Элчин сайдууд ч биш. Тэнд ажиллаж байгаа хүмүүсийн асуудлууд. Өнөөдөр олны анхаарлыг татсан асуудал байж байгаа. Дээр нь өнөөдөр улс орны үндэсний аюулгүй байдлын асуудал, Монгол Улсыг гадаадад төлөөлөх, Монгол Улсын эдийн засгийг гадаадад аялал жуулчлалыг гадаад орчинд сурталчлах асуудал дээр ямар шинэ зүйл хийх гэж байна вэ? Ямар зарчмын дэвшилт өөрчлөлт хийх гэж байна гэдэг талаар Гадаад харилцааны сайдын байр суурийг сонсъё. 
 
Б.Баттөмөр: Хэн хариулах вэ? Б.Батцэцэг сайд хариулах уу? Н.Энхбаяр хариулах юм уу? 3 номерын микрофон. Б.Батцэцэг сайд гишүүний асуултад хариулъя. 
 
Б.Батцэцэг: Ш.Адьшаа гишүүний асуултад хариулъя. 
 
Гадаад томилолтын зардал өнгөрсөн жил бид нэлээн өндөр тавьсан. Тэр батлагдаагүй. Энэ жил 300 сая төгрөгөөр нэмэгдсэн байгаа. 
 
Монгол Улсын Ерөнхийлөгч, Монгол Улсын Их Хурлын дарга, Монгол Улсын Ерөнхий сайд нарын ирэх жилийн гадаад томилолтын хуваарь гарсан байгаа. 
 
Үүнтэй уялдуулаад гадаадад оролцох арга хэмжээ, өндөр дээд хэмжээний айлчлалуудын тоо нэмэгдэж байгаа. Үүнтэй уялдаж нэмэгдэж байгаа зардал байгаа. 
 
Бид төлөвлөөд бүх төлөвлөсөн арга хэмжээндээ бүрэн дүүрэн оролцоно гэвэл нийлээд 1.2 тэрбум төгрөгийн зардал нэмэгдэхээр бид саналаа өгсөн. Сангийн яам хянаж үзээд 350 сая төгрөгөөр нэмсэн байгаа. 
 
Хоёр дахь нь, гадаад сурталчилгаатай холбоотой зардал. Манай яаман дээр Гадаад сурталчилгаа, соёлын хамтын ажиллагааны газар гэдэг газар ажилладаг. Гадаад сурталчилгааг нэг цонхоор гадаад улсуудын хэвлэл мэдээллийн хэрэгслүүд, хилийн чанад дахь монголчууд, хилийн чанадад суугаа дипломат төлөөлөгчийн газруудтай хамтраад хэрэгжүүлдэг олон төсөл, хөтөлбөр байдаг. Тэр дотроо “Монгол үндэстний үнэлэмж”, хуучин “Зөгийн үүр” буюу “Дэлхийн Монголчууд” гэсэн ийм хоёр хөтөлбөрийг бид олон жил яриад, тэр хүрээнд хийх ажлуудаа тодорхойлсон. Энд мөнгө урьд өмнө нь хэзээ ч тавигдаж байгаагүй. Үүнтэй холбоотойгоор гадаад сурталчилгаан дээр тодорхой зардал энэ жил тавиулахыг хүсэж байгаа. 
 
Хийх ажлын хувьд Соёлын яам, Байгаль орчин, аялал жуулчлалын яам, Гадаад харилцааны яам гурав хамтраад Монгол Улсын гадаад сурталчилгааг нэг цонхоор хамтарч хэрэгжүүлэхээр төсөвлөсөн байгаа. 
 
Яг зардлуудын хувьд хилийн чанад дахь энэ “Дэлхийн Монголчууд-II” буюу “Монгол үндэстний үнэлэмж” хөтөлбөр Соёлын яамтай давхцаагүй гэдгийг хэлье. Энэ хөтөлбөр зөвхөн манай яаман дээр байгаа. Баярлалаа.
 
Б.Баттөмөр: Ш.Адьшаа гишүүнд 1 минут өгье. 
 
Ш.Адьшаа: Ялангуяа гадаадад ажиллаж байгаа Элчин сайдын яамны Элчин сайдаас доош албан тушаалтнуудын томилгоо, тэд нарын сахилга хариуцлага, Монгол Улсыг төлөөлөх байдалд ямар дүгнэлт хийж байгаа вэ гэдэг талаар, зарчмын ямар өөрчлөлт гаргах гэж байгаа гэдэг талаар би асуусан юм. Энэ дээрээ л тайлбар авмаар санагдаад байгаа юм. 
 
Дээр нь тэр томилгооны үеэр танай яамны хэд хэдэн газрын дарга нар өнөөдөр Засгийн газар, Ерөнхийлөгчийн түвшинд шийдэгдсэн асуудлыг эсэргүүцэх байдлаар асуудал гаргаж байсан. Энэ хүмүүс чинь байгаа юу? Тэр хүмүүс чинь одоо ямар байр суурьтай байдаг юм? Энэ тал дээр нэг хариулт авмаар байна. 
 
Б.Баттөмөр: 3 номер. Б.Батцэцэг сайд хариулна.
 
Б.Батцэцэг: Энэ оны хувьд бид хавар 3-аас 4 сард томилгоог хийсэн байгаа. Мэргэжлийн томилгоо гэж хэлж болно. Дандаа дотоод яамныхаа дипломатуудаас томилсон байгаа. 
 
Дипломатуудынхаа сахилга, хариуцлагыг сайжруулах тал дээр сүүлийн жилүүдэд Гадаад харилцааны яам онцгой анхаарч цогц арга хэмжээнүүдийг авч байгаа. Бид “Ес зүйн зөвлөл” байгуулсан. Хилийн чанад дахь монголчууд, төрийн бус байгууллагуудын төлөөллөөс мэдээллийг шуурхай авч шийдэж байгаа. 
 
Дотооддоо бид Дотоод аудитын газартай. Ер нь сахилга, хариуцлагын дүрэм журам, бүхий л баримт бичигтээ өөрчлөлтүүдийг оруулсан. 
 
Тэр Элчин сайд нарыг томилогдох үеэр яах вэ манай удирдах алба хашдаг 5 эмэгтэй захирлууд удирдлагууддаа хандаж Элчин сайдаар томилогдох хүсэлт.../минут дуусав/
 
Б.Баттөмөр: Энэ төсөв бол хөгжлийн баримт бичиг. 
 
Монгол Улс төсвийн хөрөнгөөр хийх ажил маш их байна. Харамсалтай нь төсвийн хөрөнгө хязгаарлагдмал учраас тэр бүрийг оруулах боломжгүй. Хийх ажлыг эрэмбэлж төсөвт тусгасан гэж ингэж ойлгож байна. 
 
Манай төсвийн орлогыг ойрын үед нэмэгдүүлэх шаардлагатай уялдуулж хөгжлийг санхүүжүүлэх, баялгийн менежментийг сайн хийх, татварын шинэчлэлийг оновчтой хийх шаардлага зайлшгүй гарсан байгаа юм. 
 
Улсын батлан хамгаалах чадавхыг хэрэгжүүлэх, нийгмийн дэг журам, иргэдийн амьдрах аюулгүй байдлыг хангах, гамшгийн эрсдэлийг бууруулах замаар хүн, нийгмийн аюулгүй байдлыг хангах зорилтыг “Алсын хараа-2050” үндэсний хөтөлбөрт дэвшүүлсэн.
 
2020-2030 онд нэгдмэл тогтолцоотой технологижсон зэвсэгт хүчинтэй болох зорилтыг дэвшүүлэн тавьсан. Хилийн аюулгүй, халдашгүй дархан байдал, хил орчмын нутаг дэвсгэрийн аюулгүй байдлыг хангаж, хил хамгаалах чадавхыг дээшлүүлнэ гэж хөгжлийн баримт бичигт тусгасан байгаа. 
 
Уламжлалт бус аюулын эрсдэлийг бууруулах, эрсдэлээс урьдчилан сэргийлэх, таслан зогсоох чадавхыг бэхжүүлэх, нийгмийн амар тайван байдлыг хангах, чадахуйцад суурилсан технологижсон тогтолцоо бий болгоно гэж ингэж заасан байгаа. 
 
Хууль сахиулах болон тусгай чиг үүрэг бүхий байгууллагуудын зохион байгуулалт, гүйцэтгэх үүрэг, чадавхыг нийгмийн хөгжлийн хэрэгцээ, шаардлагад нийцүүлэн хөгжүүлэх шаардлага өнөөдөр үүссэн байгаа юм. 
 
Үндэстэн дамнасан зохион байгуулалттай гэмт хэрэгтэй тэмцэх эрх зүйн орчныг боловсронгуй болгож, иргэдийн гэмт хэрэгт өртөх, хохирохоос урьдчилан сэргийлэх, хамгаалах, түүнтэй тэмцэх тогтолцоонд инновацид суурилсан техник, технологийн дэвшлийг нэвтрүүлж, нөлөөллийн арга хэмжээг цогцоор нь хэрэгжүүлж, урьдчилан сэргийлэх чадавхыг дээшлүүлэх шаардлагатай байгаа.
 
Үндэстэн дамнасан зохион байгуулалттай гэмт хэрэг, эдийн засгийн гэмт хэрэг, мөнгө угаах сүүдрийн эдийн засгийг наранд гаргах, цахим гэмт хэрэг болон мансууруулах эм, сэтгэцэд нөлөөлөх бодисын хууль бус эргэлт, хүн худалдаалах, гамшгаас урьдчилан сэргийлэх тэмцэлд үйл ажиллагааг орчин үеийн техник, технологи ашиглах, гэмт хэргээс урьдчилан сэргийлэх, тэмцэх үндэсний хөтөлбөрүүдийн хэрэгжилтийг хангаж, олон улсын хамтын ажиллагааг өргөжүүлэх шаардлага бий. 
 
Эдгээр асуудлууд төсвийн бодлогод тодорхой хэмжээгээр чиглэсэн гэж ойлгож байгаа. 
 
Хоёр, гурван асуулт байна. Сая Б.Жавхлан сайдын хажуу талын Байнгын хороо руу орчихлоо. Сангийн яамныхан нь хариулна. Тийм ээ. 
 
Энэ “Алсын хараа-2050” хөгжлийн баримт бичигт дотоодын нийт бүтээгдэхүүнд батлан хамгаалах зардлын хувь хэмжээг 2020 оны түвшинг 0.7 хувь гэж ингэж үзсэн. 2030 онд 1.5-д хүргэнэ гэж төлөвлөсөн. 2022 оны төсвийн төсөлд энэ 0.7 хэдэн хувиар нэмэгдэж орж ирж байна вэ? 2023-2024 оны төсвийн төсөөлөлд хэдэн хувиар тооцож байна гэсэн ийм нэг дэх асуулт байна. 
 
Хоёр дахь асуудал. Гадаад харилцааны салбарын зардал сая Ш.Адьшаа гишүүн асуучихлаа. Яах вэ, томилолт бол нэмэгддэг л байх. Хамгийн гол нь энэ гадаадад сууж байгаа дипломатуудынхаа цалин, амьдралыг харж үзэх, цалинг нь нэмэгдүүлэх чиглэлээр юу тусаж орж ирж байна вэ? Одоо 2 мянган доллар орчим цалинждаг юм шиг байгаа юм. Тэр бидэнд их том мөнгө. Амьжиргааны өртөг өндөр тэр газруудад үнэхээр хэцүүхэн л амьдардаг л юм билээ л дээ. 
 
Тэгэхээр энэ чиглэлээр юу бодож байгаа, юу орж ирж байна? Энд хариулт өгөөч. Ийм хоёр асуулт. 
 
Мэдээж Онцгой байдал, Цөмийн энергийн комиссын төсвүүд ямар ямар, хэчнээн төгрөгөөр нэмэгдэж орж ирж байна. Ийм асуултуудад хариулт авъя. 
 
Хэн хариулах вэ? Б.Батцэцэг сайд хариулах юм уу? 3 номерын микрофон. 
 
Б.Батцэцэг: Б.Баттөмөр гишүүний асуултад хариулъя. 
 
Хилийн чанад дахь дипломатуудын цалин дэлхийн дунджаас манайх доор хаяж 40 хувь бага байдаг. Ер нь нэмэх шаардлагатай. Үүнийг бид жилийн жилд ярьдаг. 2019 онд 10 хувиар нэмсэн. Түүнээс хойш нэмээгүй байгаа. 
 
Тэгээд 2022 оны хувьд төсөв мөнгөний боломж муутай учраас нэмэхгүйгээр хуучнаараа байгаа. Цалин нэмэгдэхээр төсөвлөгдөөгүй. Энэ жил төсөв мөнгөний боломж муутай учраас хуучнаараа байгаа. 
 
Ер нь цаашдаа нэмэх зайлшгүй шаардлагатай. Бид дэлхийн дунджаас доор хаяж 30-аас 40 хувиар бага цалинтай манай дипломатууд. Ер нь зарим улс оронд гадна сууж байгаа дипломатууд болон дотооддоо хүртэл цалингийн ялгааг нь арилгаад адилхан хэмжээнд байлгах зарчим үйлчилдэг. Манай хувьд ямар ч байсан цалин бол нэлээн бага байгаа. Тийм. 
 
Б.Баттөмөр: Г.Сайханбаяр сайд. 2 номерын микрофон.
 
Г.Сайханбаяр: Б.Баттөмөр даргын асуултад хариулъя. 
 
Тэгэхээр 2014 оноос хойших энэ батлан хамгаалах төсвийн үйл ажиллагааны зардалтай холбоотой өсөлт, бууралтыг би Та бүхэнд товчхон мэдээлчихье гэж бодсон юм. 
 
Тэгэхээр 2014 онд дотоодын нийт бүтээгдэхүүний 1 хувьтай байсан. Тэгээд үүнээс хойших хугацаанд 0.9, 0.8, 0.7 гээд. Өнөөдөр хамгийн бага түвшинд ирчихсэн. 
 
Өнгөрсөн жил дотоодын нийт бүтээгдэхүүнтэй харьцуулсан хувиар 0.7 хувь байсан. 2022 оны төсөв мөн адилхан тэр түвшиндээ батлагдаж байгаа. 0.7 хувь дээр батлагдаж байгаа. 
 
Батлан хамгаалах бодлогын үндэс баримт бичиг болон “Алсын хараа-2050” баримт бичигт маш тодорхой заасан байгаа. 2030 он хүртэлх хугацаанд батлан хамгаалах үйл ажиллагааны төсөв, зардлыг үе шаттайгаар нэмэгдүүлэх бодлого баримтална. Түүн дотроо дотоодын нийт бүтээгдэхүүнд эзлэх хэмжээг 1.5 хувь болгоно гэсэн ийм тодорхой заалт орсон байгаа. 
 
Тэгэхээр 2022 оны төсөв дээр төсвийн хувьд хүрэх хэмжээний тийм нэмэгдэл байхгүй. Өмнөх түвшиндээ батлагдсан. 
 
Б.Баттөмөр: Сангийн яам хэн хариулах вэ? Тодорхой товчхон хариулаарай. Хоёрхон тоо. 4 номерын микрофон дээр очоод суучхаарай. Н.Анхбаяр ийшээгээ суучих. 
 
Сангийн яам. Хэн хариулах юм..? Өөрийгөө танилцуулаарай. 
 
Г.Түвдэндорж: Сангийн яамны Төсвийн хөрөнгө оруулалтын газрын дарга Г.Түвдэндорж.
 
Манай Төсвийн зарлагын хэлтсээс бид тодруулаад Танд эргээд жич хариуг нь өгье. Одоогоор мэдээлэл байхгүй байна.  
 
Б.Баттөмөр: 1 номерын микрофоныг өгье. Цөмийн энергийн комиссын дарга Г.Манлайжав.
 
Г.Манлайжав: Байнгын хорооны дарга, гишүүд, энэ хуралдаанд оролцож байгаа улсуудад өдрийн мэндийг хүргэе. 
 
Би 2022 оны төсвийн төслийн Цөмийн энергийн комиссын даргын багц дээр нэгхэн асуудалд Байнгын хорооны гишүүд анхаарлаа хандуулж шийдвэр гаргаж өгнө үү гэж хүсэх гэсэн юм. 
 
Энэ болохоор олон улсын Засгийн газрын гадаад шилжүүлэг байгаа. Энэ болохоор олон улсын байгууллагуудад Монгол Улсын гишүүнчлэлтэй холбоотой шилжүүлэг. Энэ бол Цөмийн комиссын ажлын алба манай дотоод үйл ажиллагаанд зарцуулагддаггүй. Олон улсын атомын энергийн агентлагийн гишүүний татвар. Нэг нь Цөмийн шинжилгээний нэгдсэн институтийн гишүүнчлэлийн татвар. Техник хамтын ажиллагааны төслийн тодорхой хувь, оролцооны төлбөр гэсэн ийм төлбөр байдаг юм. 
 
Тэгэхээр энэ үргэлж тогтмол байдаггүй. Гэтэл манай Цөмийн комиссын төсөв болохоор яг л сүүлийн гурав, дөрвөн жилд өмнөх жишгээрээ Сангийн яамнаас яваад байгаа. Гэтэл бид 2022 онд анх 9 тэрбум төгрөгийн төсөв орж ирээд. Бид Засгийн газрын Хэрэг эрхлэх газарт хүргүүлсэн юм. Яагаад гэхээр нөгөө төсвийн ерөнхийлөн захирагч маань Монгол Улсын Ерөнхий сайд байгаа учраас. Тэндээс бололцооныхоо тэвчиж болох бүх зардлаа хасаад 3.1 тэрбум төгрөгийн төслийг Засгийн газраас Сангийн яаманд очсон. Гэтэл 2022 оны төсөл маань болохоор 1 тэрбум 358 саяар орж ирсэн. Үүний 36 хувь нь энэ олон улсын гадаад шилжүүлэг байгаа юм. 
 
Тэгэхээр энэ дээр 940 сая төгрөг бид шилжүүлэх ёстой. Яагаад гэхээр 940 сая төгрөгийг ирэх онд шилжүүлэх ёстой. Энэ шилжүүлгийн бүх хуваарь төсөв нь ирчихсэн. 
 
Тэгээд энэ шилжүүлэг юунд зарцуулагддаг вэ гэхээр Та бүхэн мэдэх байх. Олон улсын атомын энергийн агентлагийн техник, хамтын ажиллагааны төслүүд байдаг. Хоёр жилийн хугацаанд 4-өөс 5 байгууллагууд. Энэ бол манай байгууллага биш. Эрүүл мэндийн салбар, хүнс, хөдөө аж ахуй, бусад судалгаа, шинжилгээний салбарууд дээр хэрэгждэг ийм төслүүд.
 
Дээр нь нэлээд их тусламжаар мөнгө орж ирдэг. Бид энэ мөнгөнөөсөө хэд дахин нугалсан бас тодорхой хөрөнгө оруулалт, тоног төхөөрөмж, сургалт, экспертийн үйлчилгээг авдаг байгаа юм. Жишээлбэл, өнгөрсөн онд гэхэд бид зөвхөн КОВИД-той холбоотой асуудлаар 570 сая төгрөгийн тусламжийг аваад 4 байгууллагадаа өгсөн. Энэ жил 600 мянган еврогийн тоног төхөөрөмжийг аваад эхний байгууллагуудад нь тараагаад эхэлж байна. 
 
Тэгээд хоёр жилд 800-гаас 1 сая еврогийн төсөвтэй тийм төсөл, хөтөлбөрүүд хэрэгжүүлдэг. Энэ мөнгө шилжихгүй бол дараа дараа жил, 2022-2023 оны төслүүд бүх үйл ажиллагаа зогсдог байгаа юм. 
 
Тэгэхээр энэ олон улсын байгууллагын татваруудыг Байнгын хорооны хурлаар Та бүхэн маань анхаарч шилжүүлж өгнө үү. Бүх танилцуулгуудыг бид Сангийн яамны холбогдох газар, хэлтсийн дарга нартай бүгдтэй нь уулзаж танилцуулж байсан. Б.Жавхлан сайдын зөвлөхтэй ч танилцуулж байсан. Тэгээд иймэрхүү төсөл ороод ирлээ. Уучлаарай. 
 
Б.Баттөмөр: Ойлголоо. Бид ажлын шугамаар Төсвийн байнгын хороонд асуудлыг тавина. 
 
Гишүүдээс гаргасан зарчмын зөрүүтэй саналын томьёолол байхгүй тул Монгол Улсын 2022 оны төсвийн тухай, Нийгмийн даатгалын сангийн 2022 оны төсвийн тухай, Эрүүл мэндийн даатгалын сангийн 2022 оны төсвийн тухай, Ирээдүйн өв сангийн 2022 оны төсвийн тухай төслүүдийн хоёр дахь хэлэлцүүлгийг хийж дууслаа. 
 
Төслүүдийн хэлэлцсэн талаарх Байнгын хорооны санал, дүгнэлтийг Улсын Их Хурлын гишүүн Х.Баделхан Төсвийн байнгын хороонд танилцуулна. 
 
Ингээд Аюулгүй байдал, гадаад бодлогын байнгын хорооны хэлэлцэх асуудал дууссан тул энэ өдрийн хуралдаанд өндөрлөснийг мэдэгдье. Баярлалаа Та бүхэнд. 
 
Дууны бичлэгээс буулгасан:

ХУРАЛДААНЫ ТЭМДЭГЛЭЛ 

ХӨТЛӨХ АЛБАНЫ                     

ШИНЖЭЭЧ                                                                      Ц.АЛТАН-ОД

